
I. Sarrera

Emakumeen gizarteratzea areagotuz joan da eremu guztietan azken aspaldi
honetan. Geldialdi edo gutxienez bilakaera geldoko aldi luzeen ondoren, mende
honetan legezko desberdintasunak gainditu egin dira, Mendebaldean bederen,
eta horrela gaur egun esan daiteke testu arau emaileetan ia ez dagoela gizonen
eta emakumeen arteko desberdintasunik bat ere.

Aitzitik, berdintasun formal hau ez dator guztiz bat errealitatean gertatzen
denarekin. Izan ere, guztizko gizarteratzerako bidean zalantzarik gabe aurrera
egin bada ere, oraindik ere bada beheragoko mailako desberdintasunik eta
diskriminaziorik. Hauek gero eta ezkutuago agertzen dira, baina hala ere
nabarmenak dira eta badute oraino ere benetako ondorerik. Diskriminazio eta
desberdintasun hauek gizarte bizitzako arlo guztietan gertatzen dira eta, beraz,
lanaren eremuan ere bai.

Horrela, erraz ikus daiteke, gero eta emakume gehiagok lan egiten duten arren A
eta hauxe da, izan ere, mende honetako berrikuntza nagusia , laneko bizitzako
eremu guztietan badirela oraingoz ere zenbait diskriminazio mota: enplegua
lortzea bera, ardurako lanpostuetara igotzeko barne sustapenerako zailtasunak,
lanbide sailkapena, ordain sari desberdinak, negoziazio kolektiboa bera edo
baita langileen legezko ordezkaritza ere, gehien-gehienetan gizonezkoek osatzen
baitute.

Egia da, hala ere, lanaren eremuan nabaritzen diren diskriminazioak ez direla
gizarteko bizitzako beste zenbait arlotan gertatzen direnak baino handiagoak.
Eta hau nabarmendu egin behar da, Euskadiko emakumeak, aresti-arestian hasi
baitira kopuru handietan lan egiten eta, hasi ere, tradizioz hain gizonezkoena zen
industriako lan inguruan hasi baitira.

Aitzitik, emakumeak horren arin laneratu diren eta erazko desberdintasun
juridikoak gaindituak diren arren, bada oraindik ere lanaren munduan gainditu
beharreko diskriminaziozko elementurik.

Horregatik, ELA, Langile Komisioak, UGT eta LAB sindikatuen eta Confebask
euskal enpresarien elkartearen ordezkaritza duten kideek osatzen duten Lan
Harremanen Kontseiluak, diskriminazio egoera horiek inoren onerako ez direnak,
gaindi daitezen, ahalegina egitea erabaki du. Eta zentzu horretan, honako hau
adierazten du:

¢ Emakumeek eztabaidarik gabeko lanerako eskubidea dutela. Horregatik
Kontseiluaren ustez, emakumeek lanaren munduan berdintasunez parte
hartzea bultzatzeko bidea ematen duten ekintza positiboko neurriek,
gizonen eta emakumeen arteko berdintasuna errealitate bihurtzeko
dauden oztopoak gainditzeko nazioartean sortu eta onartu diren biderik
baliagarrienetako bat osatzen dute.

e Horrez gainera, baliabide naturalik ez duen herri honetan, enpresen
lehiakortasuna sortzen duten elementuak, hau da, teknologiak, zerbitzua,
kalitatea eta horrelako beste zenbait, azken finean eskuragarri dagoen
baliabide bakarraren, hots, giza baliabidearen mendean daude. Eta, hain
zuzen ere, baliabide garrantzitsu horren erdia emakumezkoek osatzen
dute. Gizon eta emakume guztiak diskriminaziorik gabe eta norberaren



gaitasun eta ahaleginetik ez datorren desberdintasunik egin gabe bete-
betean bultzatzea, euskal enpresen aktibo nagusia izango da. Zentzu
honetan, berdintasuna lehiakortasunerako ezinbesteko baldintza da.

Azaldutako arrazoiengatik, Lan Harremanen Kontseiluak, diskriminazioko
elementuak desagertuz joan daitezen borondatea agertzen du, horretarako
ondoren zehazten diren arloetan esku hartu behar delarik.

II. Lanean hastea eta kontratazioa, prestakuntza, lanbide
sailkapena eta lanpostuen balorazioa

a) Lanean hastea eta kontratazioa

Lan Harremanen Kontseiluak, emakumeek lana lortzeko aurkitzen dituzten
zailtasunak ikusirik, ondorengoak adierazten ditu:

e Lan eskaintzak ez ditu emakumeak diskriminatu behar. Bertan hizkera
neutroa erabili beharko da eta ez du edukiko sexu bietako bati ere
oztopagarri gertatzen zaion baldintzarik.

e Hautapen prozesuetan ez da irizpide subjektiborik erabili behar;
alderantziz, bakarrik lanbiderako ezaugarriak eta pertsonen egokitasuna
erabili behar dira irizpidetzat. Ondorioz, lanpostuak betetzeko deialdiak
lanbide gaikuntzazko irizpide hauen arabera egin behar dira soilik,
sexuagatik inolako bereizketarik egin gabe.

b) Prestakuntza

Kontseiluak egiaztatu du emakumeak berdintasunez laneratzeko prozesuak
gaikuntza lortzeko ahaleginaren beharra dakarrela eta, gaikuntza hori
sustatzeko, etengabeko prestakuntza bultzatu behar dela, emakumerik gutxien
dauden lanpostu espezialduetan arreta berezia jarriz. Helburu hau betetzeko,
ondorengoak beharrezkotzat jotzen dira:

e Egiten diren prestakuntzako ikastaroetan emakumeen parte hartzea
erraztea; horrela, enpresen barruan emakume langileen talde askok
jasaten duten diskriminazio egoera gainditu ahalko da.

e Prestakuntza hori berezitua eta osatua izan dadila eta emakume gutxi
dauden lanpostuak bete behar dituzten emakumeei edota amatasun baja
zein eszedentzia aldien ondoren, beren iharduerari berriro ekiteko
prestakuntza behar duten emakumeei eman dakiela.

c) Sailkapena

Lanbideko sailkapen-sustapenak prestakuntzak ezinbestean behar dituen
osagarriak dira. Gizonezkoei eta emakumezkoei lan desberdinak egokitzen
dizkieten estereotipoak ezabatu behar dira eta enpresetako lanpostuak, edozein
direla ere, arrazoiz eta sexu bereizkeriarik gabe pertsonez bete ahal izateko
baldintzak sortu behar dira.

Lanbide kategorien definizioak ez luke ekarri behar, ez era zuzenean eta ez
zeharka, emakumezkotzat jotzen diren kategoriak ordainketa eta lanbideko
kualifikazio mailarik beherenetan jartzeko bidea ematen duen sexu arrazoien
bidezko bereizketarik.



Zentzu honetan, Kontseiluak, lanbide sailkapeneko sistemetan emakumezkoen
eta gizonezkoen kategoriak ez bereiztearen eta emakume langileek enpresen
barruan gizonezkoek dituzten igotzeko eta ardura handiagoko funtzioak hartzeko
aukera berberak edukitzearen aldeko bere jarrera agertzen du.

d) Lanpostuen balorazioa

Aurreko puntuan adierazitakoagatik, lanpostuen balorazioan, sexu arrazoien
bidezko diskriminaziorik eza bermatzen duten irizpide objektibo eta
ebaluagarriak ezarri behar dira; horrela, balorazio hori lanpostu edo zeregin
bakoitzak dituen ezaugarrien arabera egin behar da, bestelako irizpiderik erabili
gabe. Lan Harremanen Kontseiluak, beraz, ondorengoak beharrezkotzat jotzen
ditu:

e Inolako diskriminaziorik ez dakarten eta gizonezkoentzat eta
emakumezkoentzat berdinak diren irizpideetan oinarrituta dauden
balorazio sistemak ezartzea. Sistema hauek, gizon eta emakume langileak
soldataz ez diskriminatzeari buruzko TS/117 komunitateko direktiba,
balio edo ardura bereko lanetarako soldata berbera aipatzen duena,
kontuan hartu behar dute

e Emakumeek sarritan betetzen dituzten lanpostuak birbaloratzea,
gehienetan emakumeek betetzen dituzten lanpostuen ezaugarriak,
gehienetan gizonezkoek betetzen dituzten antzeko lanpostuen ezaugarrien
maila berean jarriz.

ITI. Negoziazio kolektiboa

Lan Harremanen Kontseiluak laneko aukera eta trataera berdintasunaren
printzipioa aldarrikatzen du. Inork ez du diskriminaziorik jasan beharko lanaren
eremuan bere sexua dela medio. Langile guztiek, gizonek eta emakumeek, beren
duintasuna errespetatua izateko eta beren intimitatea babestua izateko
eskubidea dute. Eta Lan Harremanen Kontseiluak, aukera eta trataera
berdintasunaren printzipio hau negoziazio kolektiboan bete-betean aplika dadin
gura du, ezein langile bere sexua dela medio diskriminatua izan ez dadin.

Helburu hau lortzeko, Lan Harremanen Kontseiluak ondorengo printzipioak eta
ekintzak bultzatuko ditu:

a) Hizkera neutroa

Sexu bereizkeriarik egiten ez duen hizkera erabiltzea, berau emakumeek jasaten
duten diskriminazioa gutxiagotzeko funtsezko elementua baita.

b) Lanpostuen araberako bereizkeriak ezabatzea

Lan Harremanen Kontseiluak arazo larritzat hartzen du emakumeek jasaten
duten lanpostuaren araberako bereizkeria, zenbait lanbide emakumeentzakotzat
hartzea dakarrena, alegia. Horregatik, organismo honen iritzian, utzi egin behar
zaio zenbait kategoria espreski zein aipatu gabean emakumezkotzat hartzeari eta
kategoria horiek sexudun izenen bidez aipatzeari. Hau ez da arazo semantiko
hutsa, kontratazioa eta lanbide sustapena baldintzatzen baititu.



Era berean, lanbide kategorietan ez dira bereiztuko emakumeentzako eta
gizonentzako kategoriak. Emakume langileek enpresetan, gizonek igotzeko edo
ardura handiagoko lanak egiteko dituzten aukera berberak izango dituzte.

c) Soldata bidezko diskriminazioa desagerraraztea

Sailkapenari buruzko atalean adierazita geratu denez, zenbait lanbide sailkapen
sistemak dakarten diskriminazioa gerta ez dadin, inongo antolakuntzako
beharrengatik sortzen ez diren lanbide kategoria batzuk desagertzea beharrezkoa
da, kategoria horiek gizona edo emakumea izate hutsagatik ordain sari
desberdinak jasotzen dituzten gizonen eta emakumeen arteko bereizketak
izkutatzen dituzte-eta. Zentzu honetan, balio bereko lanengatik soldatazko
diskriminaziorik ez egiteko beharra berriro ere aipatu behar da.

Helburu hau lortzeko, benetako diskriminazio mota hauek desagerrarazteari ekin
behar zaio, behin identifikatuta, desagerrarazteko prozedura ezarriz. Hau da,
hartu beharreko neurriak erabaki, ondorio ekonomikoak ebaluatu eta ekintzarako
irizpideak ezarri behar dira.

d) Lan osasuna eta familiako hobekuntza sozialak

,Lan Harremanen Kontseiluaren iritzian amatasuna A eta amatasuna esatean
haurra sortzen denetik seme-alabak hazi arteko aldia aipatzen da ez da
emakumeari bakarrik dagokion kontua; eta ezin kalkulatuzko balioa duen
gizarterako ekarpena denez, gizarte osoak babestu eta zaindu be har du.

Emakumearen laneko arazoak berariaz kontuan hartzen dituen lan arriskuak
aurreikusteko araudi berria indarrean hasi da eta honek, lan egiteak dakartzan
arriskuen kontrako beste babes bat dakar.

Arestiko araudi hau praktikara eramateak eta aplikatzeak, dituen hutsuneak eta
eraginkortasunik gabeko aldeak ikusteko bidea emango du; hala, enpresek eta
langileek, guztiek batera, negoziazio kolektiboaren bidez eztabaidatu ahalko
dituzte. Zentzu horretan Lan Harremanen Kontseiluak, bere Segurtasun eta
Higieneko Batzordeari araudi berriaren aplikazioaren jarraipena egiteko ardura
eman dio, bereziki emakumeekin zerikusia duten aldeei dagokienez.

Zentzu honetan, azpimarratu behar da, Lan Arriskuak Aurreikusteko Lege berriak
tradizioz aintzat hartu gabe zeuden zenbait gai arautzen baditu ere,
beharrezkotzat jotzen dela lan egiten jarraitzea, amatasunak gizarterako duen
balioa onartuta, amatasuna bera eta seme-alaben zaintza babesteko helburua
duten formula desberdinak zehazteko.

e) Sexu erasoa

Kontseiluak adierazten du, sexu erasoko egoerak aurreikusi eta, gertatzen
direnean, zigortzea beharrezkoa dela, sexu erasotzat ahozko zein ekintzazko sexu
jokaerak hartzen direlarik, biktimak nahi ez dituenean eta iraingarri gertatzen
zaizkionean. Praktika hauek euskal enpresetan ohikoak ez diren arren, Confebask
Euskal Enpresarien Elkartearen eta ELA, Langile Komisioak, UGT eta LAB
sindikatuen ordezkaritzak osatzen dituzten kideak, bat datoz, honelako gauzak
gertatzen direnean, enpresetatik errotik desagerrarazteko, zeinek bere ardura
onartzean, enpresetako langileen askatasunerako, segurtasunerako, osasunerako
eta buru zein gorputz osotasunerako eskubidea bortxatzen baitute.



Zentzu honetan, Lan Harremanen Kontseiluaren iritzian, negoziazio kolektiboak
intimitatearen edo beharrezko errespetuaren kontrako sexu hobenak egitea
galarazteko berariazko neurriak ezarri beharko ditu, bai hoben horiek
enplegatuek egiten dituztenean, eta bai hierarkiazko goragoko maila batetik
egiten direnean. Era berean, Lan Harremanen Kontseiluak honako konpromezuak
hartzen ditu:

e Laneko sexu erasoaren kontrako printzipiozko adierazpena egin, sinatu
eta zabaltzea eta aurreikuspen eta sentsibilizazio kanpainak egitea.

e Salaketa egiteko bideak ezartzea, prozesua isilean eta arin garatuko dela
eta erabaki egingo dela bermatuz.

f) Enplegu erregulazioko espedienteak

Lana giza banakoaren eskubidea da, ez familiarena; beraz, Lan Harremanen
Kontseiluaren iritzian, enplegu erregulazioko espedienteetan eta baja
pizgarrituetan ez da familia egoera era diskriminatzailean erabili behar.

IV. Diskriminazioa desagerrarazteko neurri eta tresna aplikagarriak

Emakumearen berdintasunerantz aurrera egiteko, Lan Harremanen
Kontseiluaren iritzian, dokumentu honetan aipatzen diren ekintzak, emakumeen
laneratzea indartzen duten eta horrela emakumeen lan eremuko berdintasun
betea lortzen duten berariazko ekimenez osatzea beharrezkoa izan daiteke. Era
berean, horrelako neurriek berdintasun hori lortzeko eta emakumeen giza,
gizarte eta lanbide garapenerako duten garrantzia nabarmendu nahi du.
Neurriok, gainera, gizarteratze hori lortzen denean, enpresen eta erakundeen
eraginkortasun eta lehiakortasunaren lagungarri gerta daitezke.

Helburu hori betetzeko, Kontseiluak interesgarria irizten dio, gaurko lanaren
antolakuntzan zeharkako diskriminaziorako bidea eman dezaketen ohitura,
sistema edo estereotipoei aurre egiteko lagungarri gerta daitezkeen ekimenak,
gestioko bide eta metodo moderno eta eraginkorren bidez aplikatzeari, horrela
enpresen giza baliabideak osatzen dituzten pertsona guztien A gizonen eta
emakumeen lanerako gaitasuna bete-betean adieraz dadin lagunduko delarik.

Era berean, Lan Harremanen Kontseiluaren iritzian, ikusitako desberdintasunak
desagerrarazteko helburuz proposatu diren neurri hauek, ez dira formulatu
behar era orokor eta homogeneoan eta, haiek garatzeko zenbait elementu
amankomun edukitzea komenigarria bada ere, aplikatzerakoan, egoera zehatz
bakoitzari egokitu behar zaizkio, eraginkortasun eta errealismo irizpideei
jarraiki.

Horregatik, enpresak, bere langileekin adostasuna lorturik, haiekin eta gizarte
osoarekin aurretiazko konpromezua hartu behar du zentzu honetan; konpromezu
honek adina garrantzi daukate, ordea, gertatzen diren egoera zehatzak
aztertzeak, aplikatu beharreko neurriak hautatzeak, haiek ezartzeko prozesuak,
haien garapenaren jarraipenak eta lortzen diren emaitzen ebaluazioak.

V. Jarraipen batzordea

Kontseiluak lan honek berez dituen zailtasunak ezagututa eta alderdiek
zalantzarik gabe duten aurrera egiteko borondatea jasoz, Jarraipen Batzordea



sortzea erabaki du; batzorde horretan organismo honetan ordezkaririk duten
erakundeek (ELAk, Langile Komisioek, UGTk, LABek eta Confebaskek), Lan
Harremanen Kontseiluan dituzten ordezkarien bidez, adierazpen honetan aipatu
diren desberdintasunak desagerraraztearekin zerikusia duten neurri zehatzak
hartzeko lan egin ahalko dute, baita enpresetan hartuz doazen neurrien
jarraipena egin ere.



